ՀԻՄՆԱՎՈՐՈՒՄ
«ԳՆՄԱՆ ԸՆԹԱՑԱԿԱՐԳԸ ՉԿԱՅԱՑԱԾ ՀԱՅՏԱՐԱՐԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Կարգավորման ենթակա խնդիրը և իրավական ակտի ընդունման անհրաժեշտությունը
«Գնումների մասին» ՀՀ օրենքի 37-րդ հոդվածի 1-ին մասի 2-րդ կետի համաձայն գնման ընթացակարգը չկայացած է հայտարարվում, եթե դադարում է գոյություն ունենալ գնման պահանջը:
ՀՀ կառավարության 2017 թվականի մայիսի 4-ի N 526-Ն որոշման N 1 հավելվածի 58-րդ կետի համաձայն եթե գնման ընթացակարգի արդյունքում պայմանագիր չի կնքվում, ապա այդ ընթացակարգը չկայացած է հայտարարվում, և օրենքով սահմանված կարգով կազմակերպվում է գնման նոր ընթացակարգ: «Գնումների մասին» ՀՀ օրենքի 37-րդ հոդվածի 1-ին մասի 2-րդ կետի հիման վրա պետության կամ համայնքների կարիքների համար կազմակերպված գնման ընթացակարգը կարող է ամբողջությամբ կամ մասնակի չկայացած հայտարարվել՝ համապատասխանաբար Հայաստանի Հանրապետության կառավարության կամ համայնքի ավագանու, այլ պատվիրատուների դեպքում՝ ընդհանուր կառավարումն իրականացնող լիազորված մարմնի ղեկավարի, իսկ հիմնադրամների դեպքում՝ հոգաբարձուների խորհրդի որոշման հիման վրա:
ՀՀ պետական եկամուտների կոմիտեի կարիքների համար թվով 244 հատ ամբողջը մեկում համակարգիչների ձեռքբերման նպատակով 2022 թվականի  մարտի 4-ին հայտարարվել է «ՊԵԿ-ԷԱՃԱՊՁԲ-22/005» ծածկագրով գնման ընթացակարգ, որի արդյունքում դեռևս գնման պայմանագիր չի կնքվել։ Սակայն նշված համակարգիչների ձեռքբերման անհրաժեշտությունն այլևս բացակայում է, քանի որ ՀՀ ՊԵԿ–ում իրականացվել է ներքին համակարգչային տեխնիկայի ռեսուրսների վերագնահատում և վերաբաշխում, ինչի արդյունքում նախկինում ձևավորված պահանջարկն (թվով 244 հատ)՝ համապատասխան ստորաբաժանումների գործառույթների իրականացման համար, ամբողջովին բավարարվում է ՀՀ ՊԵԿ –ում արդեն իսկ առկա համակարգչային տեխնիկայի միջոցով։ Հետագայում համակարգչային նոր տեխնիկա ձեռքբերելու անհրաժեշտություն առաջանալու դեպքում կկազմվի կոնկրետ տվյալ ստորաբաժանումներին վերապահված գործառույթների իրականացման համար համապատասխան և այդ կարիքից բխող բնութագրերով համակարգիչների տեխնիկական բնութագիր և կկազմակերպվի համապատասխան գնման գործընթաց։
Այսինքն, դադարել է գոյություն ունենալ գնման պահանջը․ հիշյալ ծածկագրով գնման ընթացակարգի արդյունքում ձեռքբերվող համակարգիչներն այլևս չեն բխում պատվիրատուի կարիքներից, անհրաժեշտություն չեն և այդպիսի գնումը չի կարող համարվել արդյունավետ, օգտավետ և տնտեսող։
Ելնելով վերոգրյալից և հաշվի առնելով ՀՀ ՊԵԿ կարիքների համար «ՊԵԿ-ԷԱՃԱՊՁԲ-22/005» ծածկագրով հայտարարված գնման ընթացակարգը չկայացած հայտարարելու անհրաժեշտությունը` մշակվել է «Գնման ընթացակարգը չկայացած հայտարարելու թույլտվություն տալու մասին» Հայաստանի  Հանրապետության  կառավարության որոշման նախագիծ։
2. Կարգավորման նպատակը և բնույթը
Հաշվի առնելով «Գնումների մասին» ՀՀ օրենքի 37-րդ հոդվածի 1-ին մասի 2-րդ կետը և ՀՀ կառավարության 2017 թվականի մայիսի 4-ի N 526-Ն որոշման N 1 հավելվածի 58-րդ կետը՝ անհրաժեշտություն է առաջացել ՀՀ կառավարության համապատասխան որոշման հիման վրա թույլատրել չկայացած հայտարարել ՀՀ ՊԵԿ կարիքների համար «ՊԵԿ-ԷԱՃԱՊՁԲ-22/005» ծածկագրով հայտարարված գնման ընթացակարգը։
3. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության պետական եկամուտների կոմիտեի կողմից:
4. Ակնկալվող արդյունքը
Նախագծի ընդունման արդյունքում կապահովվի ՀՀ կառավարության համապատասխան որոշման հիման վրա ՀՀ ՊԵԿ կարիքների համար «ՊԵԿ-ԷԱՃԱՊՁԲ-22/005» ծածկագրով հայտարարված գնման ընթացակարգը չկայացած հայտարարելը:
5. Այլ տեղեկություններ
«Գնման ընթացակարգը չկայացած հայտարարելու թույլտվություն տալու մասին» Հայաստանի  Հանրապետության  կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:  

Գնման ընթացակարգը չկայացած հայտարարելու թույլտվություն տալու մասին» Հայաստանի Հանրապետության կառավարության որոշման նախագծի  ընդունման կապակցությամբ այլ նորմատիվ իրավական ակտեր ընդունելու անհրաժեշտություն չկա: 
